
KEMPEN JOM BACA 10 MINIT SEMPENA
KARNIVAL BACA PERDANA 2025

Kementerian Perpaduan Negara melalui Perpustakaan Negara Malaysia (PNM) telah
melaksanakan Kempen Jom Baca 10 Minit sempena Karnival Baca Perdana 2025
sepanjang bulan Oktober 2025. Kempen ini bertujuan menggalakkan dan menyemarakkan
budaya membaca dalam kalangan rakyat Malaysia, memperkukuh amalan membaca
secara inklusif, serta memartabatkan pembacaan sebagai asas pembinaan negara bangsa,
selaras dengan aspirasi Malaysia MADANI.

Penglibatan Perpustakaan Khusus Gunasama PNM dari seluruh negara telah
menyemarakkan Kempen Jom Baca 10 Minit yang diadakan secara serentak pada setiap
hari Selasa sepanjang bulan Oktober 2025, di antara jam 12.00 tengah hari hingga 1.00
tengah hari dengan aktiviti membaca.

Sekitar Pelancaran Karnival Baca Perdana & Pesta Buku Sarawak 2025 yang telah dilancarkan
dan dirasmikan oleh Tuan Yang Terutama Yang di-Pertua Negeri Sarawak, Tun Pehin Sri Dr.
Haji Wan Junaidi bin Tuanku Jaafar pada 30 September 2025 bertempat di The Hills, Kuching,
Sarawak. Majlis turut dihadiri Ketua Pengarah Perpustakaan Negara Malaysia, Encik Edy Irwan
bin Zulkafli dan Timbalan Ketua Pengarah Perpustakaan Negara Malaysia, Puan Anisatul-
Wahidah binti Abdul Wahid.

Jom Baca 10 Minit di mana sahaja anda berada 4

SENARAILAWATAN KHIDMAT NASIHAT
SEPANJANG SEPTEMBER - DISEMBER 2025

« IPG KAMPUS PENDIDIKAN TEKNIK, NEGERI SEMBILAN

« IPG MALAYSIA (INDUK), SELANGOR

« HOSPITAL SULTANAH MALIHA, KEDAH

« KOLEJ KOMUNITI LANGKAWI, KEDAH

« KOLEJ KOMUNITI REMBAU, NEGERI SEMBILAN

« IKTBN CHEMBONG, NEGERI SEMBILAN

« INSTITUT KEMAJUAN DESA (INFRA), SELANGOR

« POLITEKNIK TUANKU SYED SIRAJUDDIN (PTSS), PERLIS

« INSTITUT PENDIDIKAN GURU KAMPUS PERLIS (IPGK PERLIS)
« INSTITUT PENDIDIKAN GURU KAMPUS SULTAN ABDUL HALIM (IPGKSAH), KEDAH
« POLITEKNIK MELAKA

« POLITEKNIK METRO, KUALA LUMPUR

« KOLEJ KOMUNITI HULU LANGAT, SELANGOR

- JABATAN PENDAFTARAN NEGARA , PUTRAJAYA




SUDUT MENARIK DI PERPUSTAKAAN KHUSUS GUNA SAMA

‘Immersive Learning Center’ (ILC) di Perpustakaan Kolej Komuniti Langkawi




SEGMEN FOKUS PERPUSTAKAAN

“Perpustakaan Sebagai Nadi limu:
Menyokong Literasi, Komuniti dan Kesejahteraan Warga Hospital”
Oleh: Rokiah Mohd Kasim & Nur Dalila Zainal

Sepanjang tahun 2025, Perpustakaan Hospital Ampang (PHA) terus
memperkukuh peranannya sebagai pusat ilmu, rakan strategik jabatan serta
ruang sokongan kesejahteraan mental warga hospital. Melalui pelbagai inisiatif
dan program, perpustakaan bukan sahaja menjadi hab pembelajaran, malah
pusat interaksi komuniti yang aktif.

Tahun ini membuka tirai dengan penerbitan Buletin Bil. 01/2025 — Hebahan
Koleksi Baru, yang menampilkan koleksi terkini bagi menyokong keperluan
klinikal, pentadbiran dan bacaan umum warga PHA. Selain itu, siri Sana/Sini
Perpustakaan turut dihasilkan bagi berkongsi program perpustakaan sekitar
Lembah Klang, meningkatkan rangkaian pengetahuan dan kolaborasi.

Menekankan kesejahteraan emosi dan mental, PHA memperkenalkan Sudut
Biblioterapi — sebuah ruang tenang yang dilengkapi dengan buku motivasi,
bahan bacaan refleksi diri, permainan interaktif dan aktiviti santai. Sudut ini
direka khusus untuk memberikan sokongan psikososial, mengurangkan tekanan
serta meningkatkan fokus dan ketahanan mental staf dan pesakit.

Dalam memperkukuh budaya ilmu, PHA telah menganjurkan beberapa siri
Program Eksplorasi limu, termasuk lawatan ilmiah ke Perpustakaan Negara
Malaysia, PBAKL 2025, dan Putrajaya. Pendedahan ini membuka peluang staf
hospital meneroka khazanah ilmu lebih luas serta mendapatkan inspirasi baharu
dalam mengurus perpustakaan dan pengembangan koleksi.

Selain itu, perpustakaan turut menyumbang kepada peningkatan literasi
kewangan melalui HOTSPOT KEWANGAN PCS@PHA Siri 1/2025, yang
merangkumi program Sekolah Magik Kewangan bersama Bank Negara
Malaysia, sesi Sembang Santai Kewangan dan perkongsian bersama KWSP.
Inisiatif ini secara langsung membantu warga hospital membuat perancangan
kewangan lebih bijak dan berinformasi.

Aspek kerohanian dan pembangunan nilai turut diberi perhatian melalui Program
Tasmik With “Us” sempena |lhya’ Ramadan serta Kuiz Cakna Ramadan, yang
bukan sahaja memupuk penghayatan Ramadan tetapi menggalakkan
penyertaan warga dalam aktiviti berbentuk ilmu dan pengisian rohani.

Program tahunan Sejahtera Minda: Jom Baca 10 Minit pula memperkukuh
budaya membaca sebagai salah satu elemen kesejahteraan mental. Menyokong
sambutan kebangsaan, perpustakaan turut memeriahkan Program Semarak
Merdeka, dengan pelbagai aktiviti seperti kuiz, teka silang kata, tayangan filem
patriotik dan teka buku merdeka.

Kolaborasi strategik perpustakaan juga ditonjolkan melalui penyertaan booth
sempena Hari Fisioterapi Sedunia peringkat Negeri Selangor, serta penglibatan
dalam Program Pendekatan Holistik Kesejahteraan Emosi bersama Unit
Psikologi Kaunseling, Unit Hal Ehwal Islam dan Surau Hospital Ampang.

Keseluruhan aktiviti ini membuktikan PHA kini bergerak seiring visi hospital
sebagai institusi mesra ilmu dan mesra komuniti, sekali gus menyokong
kesejahteraan pengguna dari pelbagai lapisan.

TINTA PUSTAKAWAN

Ela AZKA-Fre

AZKA CORNER: PEMANGKIN INOVASI DAN PERKONGSIAN ILMU
DI PERPUSTAKAAN ZA’BA IPGKTB

Oleh: Nur Diana binti Gulam Mohamad, Pustakawan IPG Kampus Tuanku
Bainun

Bilik Pemikiran Kreatif Azka Corner merupakan satu inisiatif Perpustakaan Za’ba
IPG Kampus Tuanku Bainun yang memperlihatkan keprihatinan dan kreativiti
warga Perpustakaan Za’ba dalam memanfaatkan ruang sedia ada untuk tujuan
pendidikan dan pembangunan sahsiah pelajar. Ruang ini pada asalnya hanyalah
sebuah stor lama yang tidak digunakan. Namun, berkat semangat kerjasama
daripada staf Perpustakaan Za’ba, bilik ini berjaya diubah suai menjadi sebuah
ruang pembelajaran yang kondusif dan santai.

Pada awalnya, bilik ini dikemas dan dibersihkan secara gotong-royong oleh
semua kakitangan Perpustakaan Za’ba. Dalam masa yang sama, usaha
transformasi ini telah mendapat sokongan padu daripada pihak luar. Pusat
Pungutan Zakat Wilayah Persekutuan (PPZ-MAIWP) bersama Etiga Takaful
Malaysia tampil dengan penuh keikhlasan menyumbang keseluruhan keperluan
untuk merealisasikan pembukaan bilik ini. Sumbangan tersebut merangkumi
rekaan dalaman, kerja mengecat semula, penyediaan perabot baharu,
pemasangan karpet, Smart TV, papan putih bersaiz besar, penghawa dingin
serta sedikit bahan bacaan terbitan PPZ. Setiap elemen direka dengan teliti agar
selaras dengan suasana pembelajaran abad ke-21 yang menekankan
keselesaan, interaksi dan juga kreativiti. Usaha murni pihak PPZ-MAIWP dan
juga Etiga Takaful Malaysia ini wajar dijadikan contoh tauladan kerana
sumbangan mereka ini bukan sahaja terzahir dalam bentuk material tetapi telah
mencerminkan nilai keprihatinan sosial yang tinggi terhadap pembangunan
pendidikan serta kebajikan masyarakat.

Bilik Pemikiran Kreatif ini telah dirasmikan oleh YBrs. Kol. Bersekutu En. Saat bin
Abas, Pengarah IPG Kampus Tuanku Bainun pada 17 Januari 2024. Sejak
dirasmikan, ruang ini menjadi tumpuan pelbagai aktiviti seperti sesi perkongsian
inovasi dan kreativiti serta program perkongsian ilmu yang diadakan secara
santai dalam kalangan warga kampus. Tidak ketinggalan, Azka Corner turut
menjadi daya tarikan kepada pengunjung luar yang hadir untuk lawatan
akademik dan jalinan kolaborasi.

Kewujudan Bilik Pemikiran Kreatif bukan sekadar menambah kemudahan fizikal
perpustakaan, tetapi turut mencerminkan semangat kesepaduan dan
tanggungjawab sosial pelbagai pihak dalam membangunkan komuniti
pendidikan. la menjadi bukti bahawa perpustakaan bukan lagi sekadar tempat
menyimpan buku, tetapi pusat ilmu dinamik yang menyatukan kreativiti, nilai
keinsanan dan aspirasi kecemerlangan warga IPGKTB.

Dengan adanya ruang seperti ini, diharapkan budaya membaca dan pendidikan
sepanjang hayat dapat terus disemai dalam kalangan warga institusi. Bilik Bilik
Pemikiran Kreatif Azka Corner ini menjadi simbol bagaimana ruang kecil mampu
membawa perubahan besar apabila digerakkan dengan semangat ikhlas dalam
membangunkan perkhidmatan perpustakaan.

Aktiviti dijalankan di Bilik Azka Corner Lawatan luar ke Bilik Azka Corner

